
జెంగావితలిరులజిగి మించు నొక్క 

కెంగేలు మస్తంబుక్రింద నమర్చి 

యకలంకకంకణోదంచితం బైన

యొకకేలు జానువు నొరయంగఁ జాఁచి 

పవళించి యారంగభర్త కెమ్మోవి 

చివురుమై వెన్నెలజిగితేటరవలు 

మలయ నకారణమందస్మితంబు 

సలుప నచ్చెరు వంది జగదేకమాత 

రంగనాథునిపాద రాజీవయుగళి 

బంగారుపాలిండ్లపై నొత్తుకొనుచుఁ 

బగటున నీవేళఁ బనిలేనిపనికి 

నగ నేల చెపుమ పన్నగరాజశయన ! 

నావుఁడు మిగుల మన్ననతోడ దేవ 

దేవుఁ డాయిందిరాదేవి నీక్షించి 

యారయ నొండు గా దబ్జాక్షి విప్ర 

నారాయణుం డను నాదుభక్తుండు 

వెనుకొన్నభక్తితో వేసట [1] లేక 

యనిశంబు సూనంబు లర్పించుచుండు 

నతఁ డొకగణికకు నాసక్తుఁ డగుచు 

మితమున వారి కేమియు నీనికతన






	↑ లేద

